
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA

OGASUN ETA FINANTZA DEPARTAMENTUA

162/2020 Foru Agindua, apirilaren 22koa, zeinaren bidez onesten baita Covid-19aren 
aurkako borrokan laguntzeko Osakidetzaren alde egiten diren emari eta dohaintzen 

zerga tratamenduari aplikatu beharreko interpretazioa.

Martxoaren 8ko 2/2005 Foru Arauak, Gipuzkoako Lurralde Historikoko Zergen Foru Arau 
Orokorrak, 11. artikuluko 3. apartatuan ezartzen duenez, Foru Aldundiaren eskumenen 
esparruan, zergen arloko foru arauak eta gainerako xedapenak interpretatu edo 
argitzeko xedapenak emateko ahalmena Ogasun eta Finantza Departamentuko foru 
diputatuari dagokio soil-soilik.

Apirilaren 7ko 3/2004 Foru Arauak, irabazi asmorik gabeko entitateen zerga erregimenari 
eta mezenasgoaren aldeko zerga pizgarriei buruzkoak, 18. artikuluan xedatzen du ezen 
foru arauaren III. tituluan jasotzen diren zerga-pizgarriak titulu honetan ezarritako 
beharkizunak betetzen dituzten emari, dohaintza eta ekarpenei aplikatuko zaizkiela 
baldin eta haien hartzaileak honako hauek badira, besteak beste: Gipuzkoako Foru 
Aldundia, beste foru aldundiak, Estatua, autonomia erkidegoak, toki entitateak, eta aipatu 
diren administrazioetako organismo autonomo eta antzeko entitate autonomoak.        

Hortik ondorioztatzen da ezen Covid-19aren aurkako borrokan laguntze aldera 
Gipuzkoako Foru Aldundiari, Euskal Autonomia Erkidegoko Administrazio Orokorrari edo 
Gipuzkoako Lurralde Historikoko toki entitateei, besteak beste, egiten zaizkien emari, 
dohaintza, ekarpen eta doako zerbitzu prestazioek irabazi asmorik gabeko entitateen 
zerga erregimenari eta mezenasgoaren aldeko zerga pizgarriei buruzko apirilaren 7ko 
3/2004 Foru Arauaren 21. artikuluan eta haren hurrengoetan jasotzen diren 
kenkarietarako eskubidea ematen dutela.     

Osakidetzari dagokionez, nahiz eta erakunde hori zuzenbide pribatuko entitate bat izan, 
aintzat hartu beharra dago Gizarte Segurantzaren Kudeaketaz arduratzen den entitate 
publiko bat dela, zeinak bereganatuak baititu bere garaian Osasunaren Institutu 
Nazionalari (Osasuna Kudeatzeko Institutu Nazionala gaur) osasun arloan zegozkion 
eskumenak; hortaz, ulertu behar da ezen osasun arloan transferitu zaizkion berariazko 

funtzioak garatzen laguntzeko Osakidetzaren alde zuzenean egiten diren emari, 
dohaintza, ekarpen eta doako zerbitzu prestazioei aplikagarriak zaizkiela, Gizarte 
Segurantzaren aldeko ekarpen gisa, irabazi asmorik gabeko entitateen zerga 
erregimenari eta mezenasgoaren aldeko zerga-pizgarriei buruzko apirilaren 7ko 3/2004 
Foru Arauaren 21. artikuluan eta haren hurrengoetan mezenasgoaren alde arautzen 
diren zerga-pizgarriak.          

Horrenbestez, hau

EBAZTEN DUT

Lehenengo.  Covid-19aren aurkako borrokan laguntzeko Osakidetzaren alde egiten 
diren emari, dohaintza, ekarpen eta doako zerbitzu prestazioei irabazi asmorik gabeko 
entitateen zerga erregimenari eta mezenasgoaren aldeko zerga pizgarriei buruzko 
apirilaren 7ko 3/2004 Foru Arauak 21etik 24ra bitarteko artikuluetan jasotzen diren zerga 
onurak aplikatuko zaizkie.

Bigarren.  Apirilaren 7ko 3/2004 Foru Arauak, irabazi asmorik gabeko entitateen zerga 
erregimenari eta mezenasgoaren aldeko zerga pizgarriei buruzkoak, 25. artikuluan 
xedatutakoarekin bat, entitate onuraduna behartuta dago emari, dohaintza, ekarpen eta 
doako zerbitzu prestazio kengarrien eraginkortasuna justifikatzera artikulu horretan 
aipatzen den frogagiria aurkeztuz, eta, gainera, Ogasun eta Finantza Departamentuko 
foru diputatuaren foru agindu bidez onetsitako eredu informatiboa (182 eredua) aurkeztu 
beharko du.     

Hirugarren.  Martxoaren 8ko 2/2005 Foru Arauak, Gipuzkoako Lurralde Historikoko 
Zergen Foru Arau Orokorrak, 11. artikuluko 3. apartatuan xedatutakoa oinarri hartuta, 
foru agindu honek ondorio lotesleak izango ditu Zerga Administrazioko organo 
guztientzat «Gipuzkoako ALDIZKARI OFIZIALEAN» argitaratzen den egunetik aurrera.

Aplikazio denborari dagokionez, foru aginduak 2020ko urtarrilaren 1etik aurrera egiten 
diren emari, dohaintza, ekarpen eta doako zerbitzu prestazioen gainean izango ditu 
ondorioak.                

Donostia, 2020ko apirilaren 22a.—Jabier Larrañaga Garmendia, Ogasun eta Finantza 
Departamentuko foru diputatua. 
                (1885)

2/2 or.Gipuzkoako Aldizkari Ofiziala

27/01/2021https://egoitza.gipuzkoa.eus/gao-bog/euskera/gao/2020/04/27/e2001885.htm


